
ТАНЫМ

Тоқтап қалған жобаны сол кезде жұлдызы жарқырап 
тұрған Тұрар Рысқұлов қайта жандандырады. Ол 1926 
жылы Ресей Халық комисарлары кеңесі төрағасының 
орынбасары болып Мәскеуге барысымен Түркісібті 
салуды қолға алды. Бұл істі ұйымдастыру үшін «Түркістан 
Сібір» теміржолын салуға жәрдемдесу комитеті (КомСод) 
құрылып, Т.Рысқұлов оның төрағалығына бекітілді. 
Орталықтан қажетті қаржы, жұмыс және техника 
күші бөлінді. Түрксіб теміржолының Қазақстанның 
экономикалық күш-қуатын арттырудағы қажеттілігін 
жете түсінген Тұрар Рысқұлов 1924 жылдан бұл желінің 
ерекше  маңызына айрықша назар аударып келді.

Жалынды Тұрар 1927 жылы Луговойға келіп, 
жиын өткізіп, үгіт-насихат, түсіндіру жұмыстарын 
жүргізді. Түрксіб құрылысы екі жақтан, Семейден, 
оңтүстікте Луговой стансасынан басталатындықтан, 
жалпы құрылыстың екі басқармасы – оңтүстік және 
солтүстік басқармалары құрылды. Қазақтың біртуар 
азаматы, инженер Мұхаметжан Тынышбаев оңтүстік 
басқармасының жобалау-іздестіру жұмыстарының 
басшысы қызметіне тағайындалды.

Жобаның жұмыстарын қайта жүргізу үшін 14 партия 
құрылып, оның алтауы – Пішпек, сегізі Семей жақтан 
теміржол салынатын жолды қайта қарап шығып, ескі 
жобаға түрлі өзгеріс пен түзету енгізді. Жобалық-іздестіру 
жұмыстарын жүргізу барысында «Пішпек – Алматы» 
арасын байланыстыратын бірнеше жоба жасалады. 
Қордай жобасы Луговойдан шыққан теміржол «Пішпек 
– Қордай – Отар – Алматыны» жалғайды. Ал Шоқпар 
жобасы «Луговой – Шу  – Шоқпар – Отар – Алматы» 
бойынша өтіп, қырғыз жеріне кірмейді.

Т.Рысқұлов басқарған арнайы комитет Түрксібті 
«Пішпек қаласынан Қордай арқылы асыру жобасын 
тиімсіз, 20-30 шақырым жердің тауын бұзып, тасын 
жарып жол салу ауыр, мол қаржы, көп күшті талап етеді 
әрі қыстың боранды күндерінде қар үріп, жолды жауып 
тастайды» деп Шоқпар жобасына басымдық беріп, оны 
Луговойдан Алматыға Шу арқылы тарту жөнінде шешім 
қабылдады.

Түпкілікті шешім үшін, яғни Шоқпар немесе Қордай 
жобаларының бірін таңдауда тек мамандар ғана емес, 
Қазақстан мен Қырғызстан басшылығы мен жұртшылығы 
арасында қызу талас болды. Шоқпар жобасының жеңіс
ке жетуі 22 млн сом үнемдеуге, құрылысты мерзімінен 
1 жыл бұрын аяқтауға мүмкіндік береді. Теміржол отын 
ретінде ол кезде маңызды сексеуілі мол Мойынқұмға 
жақын өтеді делінгенмен, Қазақстан мен Қырғызстан 
басшылығы арасындағы ымырасыз күрес орын алды. Бұл 
бәсекелестікте шешуші рөлді Т.Рысқұлов, С.Қожанов
тар атқарып, оны қазақтың пайдасына шешіп берді. 
Нәтижесінде бұл жоба біздің Шу стансасын аймақтағы 
маңызды теміржол торабы стансасына, ал Пішпекті 
теміржол тұйығына айналдырады.

Түрксіб тарихын зерттеген М.Пэйн деген америкалық 
ғалым Т.Рысқұловтың шешуші рөлі туралы «Нәтижесінде 
Совнарком жанындағы «Түркістан – Сібір» теміржолын 
салуға жәрдемдесу комитеті (КомСод) құрылды, ол оның 
төрағасы ретінде Т.Рысқұлов бастаған Сібір өлкесі, Өзбек 
КСР және Қазақ КСР үкіметінің өкілдерінен тұрды. 
Т.Рысқұлов комитеттің теміржол бағытын салу және 
оны қаржыландыру, кадрларды іріктеу және жергілікті 
өнеркәсіпті қайта құру саясаты сияқты маңызды 
мәселелер бойынша шешуші рөл атқарды. Ол Түрксібті 
саяси сүйемелдеу ретінде әрекет етті» деп жазды.

Халық комиссарлар кеңесі 1927 жылдың ақпан айында 
Түрксіб құрылысын «екпінді құрылыс» деп жариялап, 
оны қамтамасыз ету және қаржыландыру жағынан 
артықшылық берді.

Түрксіб теміржолы 1930 жылдың сәуір айында 
Талдықорғанға жетер тұстағы «Өгіз-Қорған» деген жерде 
түйісті. 1926 жылдың желтоқсанынан 1931 жылдың 
қаңтар айы аралығында 1440 шақырым теміржол төселді. 
Социалистік тәсілмен «Өгіз-Қорған» стансасының аты 
«Айнабұлақ» деп өзгертілді.

Құрылыстың жалпы құны 1930 жылғы баға бойынша 
203,5 млн сомды құраған, яғни 1 шақырым теміржол 141 
мың сом тұрған. Әрине, бұл сандардың қазіргі оқырман 
үшін ешқандай мағынасы жоқ. Бірақ салыстырмалы 
түрде алғанда, ол кезде Қазақстан жылына 20 млн сом 
шамасында салық жинайтын.

Шу стансасының негізі 1928 жылы Тоғай ауылының 
қасында қаланды. Оның тұрғындарын негізінен 
теміржолда істейтін Ресей мен Украинадан көшіп келген 
жұмысшылардың отбасылары құрады.

Түрксібті салудың басты мақсаты Кеңес одағының 
мақтаны шетелдерден сатып алуға тәуелділігін жою үшін 
оңтүстік республикалардағы егістік жерлерді мақтаға 
босатып, ал ол жерлердегі халыққа қажет бидайды 
Сібірден, Қазақстаннан жеткізу болатын.

Түрксіб құрылысы туралы бұл ақпарат айдың бергі 
күн түсетін жағы, ал көлеңке жағының бейнесі қандай 
еді?

Ұлттық аймақтарда орналасқан ірі өндірістік 
жобаларды жүзеге асырғанда «жергілікті кадрлар жоқ» 
деген желеумен ішкі Ресей мен Украинадан жұмысшылар 

әкелу коммунистердің сүйікті тәсіліне айналды. Бұл 
патшалық отарлық саясаттың «халықтар достығы» деген 
жабумен қайта жандануы еді. Құрылысқа бүкіл Кеңес 
одағынан жұмысшылар ағылып келген, бір уақытта бұл 
жобада 50 мыңға дейін адам істеген деген мәлімет бар. 

Қазақ негізінен қара жұмыспен айналысқан. М.Пэйн 
Т.Рысқұловтың жұмысқа қазақты тарту үшін қажырлы 
еңбек еткенін атап өтеді. Оның айтуы бойынша, 
«КомСодтың негізгі жұмысы кадр мәселесін қарастыру 
болды. Қазақстан жұмысқа қабылдау жөніндегі 
комиссариатпен күресінде Түрксіб мыңдаған қазаққа 
жұмыс беріп, оларды өнеркәсіптік еңбекке баулиды» деген 
үмітпен табанды және табысты болды. Қазақты құрылыс 
жұмыстарына тарту қазақстандық пролетариаттың 
нативициясы бойынша ең маңызды проблема болып 
табылды. Теміржол құрылысы шеткері аймақта жергілікті 
тұрғындардан жұмысшы табын құруға мүмкіндік береді 
және көшпелілердің отырықшылыққа көшуіне ықпал 
ететін болады. Құрылыс үшін он мыңдаған қара жұмысшы 
қажет болғандықтан қазақтың едәуір санын жинаған 
жағдайда Түрксіб жергілікті құрылыс кадрларының 
корпусын жылдам құру перспективасын берді.

Жергілікті билік «алып құрылыс қазақ социалистік 
пролетариатының, яғни жұмысшы табының 
қалыптасуына септігін тигізеді» деп күткенімен, Кеңес 
одағының Наркомпуть министрлігі жұмысшылардың 
75 пайызын ішкі Ресейден әкелуді ұсынды. Құрылыс 
жұмыстарына жергілікті қазақты тарту өте тартысты 
өтті. Орыс жұмысшылар өз біліктілігімен бөліседі, 
қазақ пролетарлар табы қалыптасады деген үміт 
ақталмады. Жұмысқа алынғанның өзінде де қазақ 
еңбекшілері жер қазу, тас сындыру секілді тек ауыр да 
қара жұмысқа тартылды. Ресейдің ішкі жағынан келген 
орыс жұмысшылары басқа тілде сөйлейтін, діні басқа 
көшпелілермен өзара түсіністік орната алмады. Қазақ 
жұмысшылары кәсіподақ, кооперативтерге кіргізілмеді. 
Олар жұмысты артель түрінде атқарды. Артель басында 
орыс бригадирлері тұрды. Қазақ жұмысшылары үшін 
жергілікті ауа райы үйреншікті, қиындыққа төзімді, 
тапсырылған жұмыс көлемін талап етілген мерзімде 
орындағанымен, оларға жалақы уақтылы төленбеді, қол 
көтеру, табыстарын иемденіп кету фактілері орын алды, 
олардың арыз-өтініштері мүлдем қаралмады.

Кеңес өкіметі өндірісте алғаш рет пайда болған қазақ 
жұмысшыларының одан да көптеп келуін қамтамасыз 
ету мақсатында оларға Қызыл армия ардагерлері, жас 
жұмысшылар мәртебесін берді. Бірақ ұлттық азшылықты 
өздерінен кем санайтын орыс жұмысшылар қазаққа 
берілген жеңілдіктерді кірпідей жиырылып теріс 
қабылдады.

Кеңес өкіметінің «жергіліктендіру» саясатына 
сәйкес алып құрылыс жұмысына қатыса бастаған 
қазақ еңбекшілеріне басқа ұлттардың өшпенділігі адам 
айтқысыз еді. Олар кем дегенде қазақпен сөйлескенде 
дөрекі, боғауыз сөздерді қолданып, шектен шыға 
астамшылық көрсететін. Орыстың ең сүйікті ісінің 
бірі асханаларда шошқаның майын қазақтың аузына, 
алдындағы нанына кенеттен жағып жіберу болатын.

Шетелдік ғалым М.Пэйн «Қазақ үстірт мұсылмандар 
саналғанымен, діни шектеулерді бұлжытпай ұстанатын. 
Қазақ үшін доңыз етін жемеу мұсылман болып қалуды 
білдірді. Бұл өз болмысын сезінумен тікелей байланысты 
еді» деп әділ жазды.

Қазақ жұмысшылары бірден пролетариатқа айналып 
кеткен жоқ. Олар ата дәстүрі бойынша мініс ат, тазы 
ұстауға тырысты. Мас орыс тарапынан тазы иттердің 
құйрығын кесіп, аттарын далаға айдап жіберу оқиғалары 
орын алған.

1928 жылдың 31 желтоқсанында Түрксібтің Сер
гиополь тармағында үлкен ұлтаралық қақтығыс орын 
алды. Жұмыс орындары үшін қазақпен бәсекеге түсуге, 
өз мамандықтарын үйретуге наразы 400-ге жуық орыс 
жұмысшылар көздеріне түскен кез келген қазақты ұрып-
соға бастайды. Олар бұдан бұрын қазақ жұмысшыларына 
өз мамандықтарын үйретуге үзілді-кесілді қарсы шыққан 
еді. Олар аборигендерді, яғни жергілікті тұрғындарды жек 
көрді және олардан қауіптенді. «Қазақты қазақ болғаны 
үшін емес, еуропалықтар болмағаны үшін жек көрді» деп 
көрсетеді М.Пэйн.

Жергіліктендіру саясатына сәйкес қазақтың 
Түрксібтегі жұмыс орын-дарының кем дегенде жартысын 
құрауға қақысына қарамастан, құрылысты жүргізушілер 
үкімет нұсқауларының жүзеге асуына барынша кедергі 
жасады. Құрылыс барысында жұмысшылар ғана емес, 
жобаның әкімшілігі тарпынан осындай расистік көптеген 
іс-әрекет орын алады. Қатаң шарасыз ұлтаралық 
араздықты тоқтату мүмкін еместігін түсінген билік 
Сергиополь бүлігін бастағандарды өлім жазасына кесті.

Түрксіб құрылысы индустрияландыру, ұжымдас
тыру және тап күресінің қолдан күшейтілген кезін
де, зиянкестерді, буржуазиялық ұлтшылдарды қуу 
ұрандарымен жүзеге асырылды. Қазақ халқы Түрксіб 
және оның құрылысына қазақ табиғатына жат, бөтен, 
бейтаныс дүние ретінде қарағанымен, сол жылдары 
күшпен жүргізілген ұжымдастыру және күштеп 

отырықшылыққа көшіру, жоқшылық, алдағы аштық қаупі 
қазақтың кедей топтарының құрылысқа келуіне үлкен 
әсер етті және түрткі болды. «Құдай жүгіртпеген сиырды 
бұзау жүгіртеді» дегеннің кебі осы шығар?

Құрылысқа негізінен жатақтар және малы жоқ қазақ 
кедейлері ағылып келді. Сол кездегі статистика олардың 
көпшілігі 30-дан аспаған, үштен бірі 20-дағы қазақ жастары 
еді. Ғайыптан жұмысшылар арасында әшкереленген 
бай балалары тап жауларын қуу науқанының шеңгеліне 
ілікті. Көшпелілердің «Қосшы» кооператив қоғамы 
республиканың ең алыс түкпірлеріндегі қазақ жастарын 
құрылысқа тартуға күш жұмсады. Сергиопольдегі 
ұлтаралық қақтығыс кеңестік билікке тап жауларына 
қарсы күресті күшейтуге сылтау болды. Атаман Дутовтың 
құйыршықтары, ақгвар-дияшыларды іздеумен қатар бай-
молда тұқымдарын әшкерелеу науқаны қоса жүргізілді.

Екінші жағынан қазақ жұмысшыларының ауыр жұмыс 
үшін аз ақы алуы, тұрмыстық жағдайын жақсартуды талап 
етпеуі, кәсіптік жағынан болашақтарының бұлыңғырлығы 
Түрксіб құрылысының басшыларына қаржы үнемдеуге 
мүмкіндік берді. Қазақ еңбекшілерінің сондай нашар 
тұрмыстық жағдайларға шыдауы олардың бұрын одан 
да қиын өмір сүргендіктерімен, сіңірі шыққан кедейлер 
арасынан шыққандықтарымен түсіндірсе болады.

Басқа ұлт мамандары қазақ нашар жұмысшылар, 
олардан пролетариат шықпайды, құрал-жабдықтармен 
жұмыс істей алмайды, шай ішуге көп уақыт жұмсайды және 
т.б. деп көпе-көрінеу теріс баға берді. Қазақ бригадалары 
ең ауыр жұмысқа жегілді, орыс жұмысшыларынан үш есе 
кем жалақы алды. Өздерінің заңды құқықтарын білмеген 
сауатсыз қазақ жұмысшылары алаяақтардың жемі болды.

Қазақтың өндіріске тез енуіне олардың орыс тілін 
жете білмегендіктері де кедергі келтірді. Т.Рысқұловтың 
қазақ жұмысшыларына қажетті құралдарды беріп, оны 
меңгеруге уақыт берсе, олардың еңбек өнімділігі орыс 
жұмысшыларымен теңеседі деген тұжырымдамасын 
«Атбасар» түрлі түсті металдар зауытының құрылысы 
кезінде дәлелденген еді. Қазақ жұмысшылары бір-екі 
айдың ішінде білікті жұмысшылар деңгейіне көтеріле 
білген.

Т.Рысқұловтың тікелей араласуына қарамастан, 
Түрксіб құрылысына тартылатын жұмыс күшінің 50 
пайызын жергілікті қазақ құрауы керектігі туралы бұйрық 
іс жүзіне асқан жоқ. Статистикалық мәлімет бойынша, 
қазақ жұмысшылар жалпы жұмыс күшінің Түрксібтің 
солтүстік бөлігінде ең көп дегенде 26 пайызын, оңтүстік 
бөлігінде 20 пайызын ғана құраған.

Құрылыстың соңына қарай Түрксіб қызметкерлерінің 
арасында басшылық мансаптарында бар болғаны 145 
оқыған қазақ жұмыс істеді. Бұл барлық басшылық 
қызметкерлерінің 5 пайызы ғана еді. Олардың 25-і жоғары 
мансаптарды иеленді. Техникалық персоналдың 8,2, 
әкімшілік қызметкерлерінің 8,7 пайызын қазақ құрады.

Қазақ жастары білікті жұмысшылардың деңгейін 
де, жоғары техникалық мамандықтарды да жылдам 
игере алатындықтарын көрсетті. Аштық апатынан 
қазақ санының кеміп, республика тұрғындарының 35 
пайызын құрағандығына қарамастан, елдегі өнеркәсіп 
жұмысшыларының 41 пайызы қазақ жұмысшыларынан 
тұрды.

Түрксіб теміржолы жобасы 1926 жылдың соңында 
басталып, 1931 жылдың қаңтар айында іске қосылған 
кезге дейінгі аралықта Қазақстанда түбірлі өзгерістер 
орын алды. Байлар тап ретінде жойылып, ұжымдастыру 
халықтың бұрынғы өмір сүру салтын бұзып, көптеген 
ауданда азық-түлік жетіспеушілігі орын ала бастады және 
ашаршылық 1932-1933 жылдары Шу бойында қаһарына 
мінгенде осы жолмен әрлі-берлі жүйткіген отарбалар 
жергілікті халықты құтқару үшін бір қап бидай да әкелген 
жоқ.

Түрксіб теміржол құрылысын сөз еткенде Шу 
стансасынан Мойынқұмға сұғына салынған ұзындығы 
230 шақырымдық «узкоколейка» туралы айта кету керек. 
Жергілікті кадрлар осы теміржол бағытын ұзақ жылдар 
басқарды.

Мойынқұм құмдарындағы теміржол 1928-1956 
жылдары жұмыс істеді және сексеуілді әкетуге арналған 
жоба болды. Құмда сексеуіл қирату бұрын-соңды 
болмаған ауқымда жүзеге асырылды. Тракторлар 
жұппен жүрді, артынан ауыр шынжыр сүйреп апарды. 
Сексеуіл тамырымен жұлынып, шұңқырлар қалды. 
«Узкоколейкада»  тот басқан рельстер, шіріген шпалдар 
сақталған.

Қорытындылай келе, Түрксіб теміржолының басқа 
бағытта емес, Шу арқылы өтіп, Шоқпар асуынан әрі 
қарай Алматыға бет алуына Т.Рысқұлов, М.Тынышбаев, 
С.Қожановтардың ықпалы зор болған. Бұл азаматтардың 
Шу вокзалында кем дегенде барельефтері тұруы керек 
емес пе?

 
Қайрат СӘКИ,

Қазақстан Жазушылар
одағының мүшесі

ТҮРКСІБ ҚАЛАЙ САЛЫНДЫ?

АЛИМЕНТ ҰҒЫМЫ ЖӘНЕ ОНЫҢ МӘНІ
Алимент – заң бойынша бір адамның екінші адамды материалдық жағынан 

қамтамасыз ету үшін төлейтін ақшалай қаражаты. Көбінесе алимент ата-аналардың 
кәмелетке толмаған балаларын асырауына байланысты төленеді. Сонымен қатар 
кейбір жағдайларда алимент еңбекке жарамсыз ата-аналарға, жұбайларға немесе басқа 
да отбасы мүшелеріне төленуі мүмкін. Негізгі мақсаты – баланың өмір сүруіне, білім 
алуына, денсаулығын сақтауға және жан-жақты дамуына қажетті жағдай жасау.

АЛИМЕНТ ТӨЛЕУ МІНДЕТІ
Қазақстан Республикасының заңнамасына сәйкес ата-аналар балаларын асырауға 

міндетті. Бұл міндет ата-аналардың некеде болуына немесе ажырасуына қарамастан 
сақталады. Егер ата-аналардың бірі баламен бірге тұрмаса, ол баланы материалдық 
жағынан қамтамасыз ету үшін алимент төлеуі тиіс.

Алимент төлеу екі жолмен жүзеге асырылады. Тарқатып айтсақ, ата-аналардың 
өзара келісімі арқылы және сот шешімі арқылы жүзеге асады. Егер тараптар өзара 
келісімге келе алмаса, алимент өндіру туралы талап сотқа беріледі.

Алимент мөлшері төлеушінің табысына байланысты белгіленуі мүмкін. Жалпы 
тәжірибеде бір балаға табыстың төрттен бірі, екі балаға табыстың үштен бірі, үш 
және одан көп балаға табыстың жартысына дейінгі бөлігі өндіріліп алынады. Кейбір 
жағдайларда сот тараптардың материалдық жағдайын ескере отырып, алиментті нақты 
ақшалай сомамен де белгілей алады.

Алимент төлеу – заңмен белгіленген міндет. Егер борышкер алимент төлеуден 
жалтарса, оған қатысты мәжбүрлеп өндіріп алу шаралары қолданылады. Мәселен, 
банктік шоттарына шектеу қою, жалақысынан ұстап қалу, мүлкіне тыйым салу, 
елден шығуына уақытша шектеу қою. Ұзақ уақыт бойы алимент төлемеген тұлғалар 
әкімшілік немесе қылмыстық жауапкершілікке тартылуы мүмкін.

АЛИМЕНТТІҢ БАЛА ӨМІРІНДЕГІ МАҢЫЗЫ
Алимент баланың күнделікті қажеттіліктерін қамтамасыз етуге көмектеседі. 

Оған азық-түлік, киім-кешек, оқу құралдары, медициналық қызметтер және басқа да 
қажетті шығындар кіреді. Сондықтан алимент тек қаржылық төлем ғана емес, ата-
ананың өз баласы алдындағы жауапкершілігінің көрінісі болып табылады. Баланың 
толыққанды дамуы үшін екі ата-ананың да қолдауы қажет. Алимент төлеу арқылы ата-
ана өз міндетін орындап қана қоймай, баласының болашағына үлес қосады.

Қорыта айтсақ, алимент – балалардың құқықтары мен заңды мүдделерін қорғауға 
арналған маңызды құқықтық механизм. Ол ата-аналардың баланы асырау жөніндегі 
міндеттерін жүзеге асыруға мүмкіндік береді. Қоғамдағы әрбір ата-ана өз баласының 
материалдық және рухани дамуына жауапкершілікпен қарауы тиіс. Себебі балаға 
көрсетілген қамқорлық – оның жарқын болашағының кепілі.

Алмат ЕРСАРИЕВ,
жеке сот орындаушы

АО «Кристалл Менеджмент» в соответствии с требованиями ст.96 
Экологического Кодекса РК, сообщает, что 08.09.2026 года в 10:30 по адресу 
Кызылординская область, Жалагашский район, Жалагашскийс.о., ул. Желтоксан 
7 (здание дом культуры), состоятся общественные слушания в форме открытого 
собрания  по проекту ПРОЕКТ НОРМАТИВОВ ДОПУСТИМЫХ ВЫБРОСОВ 
(НДВ) ЗАГРЯЗНЯЮЩИХ ВЕЩЕСТВ ОТ ИСТОЧНИКОВ ВЫБРОСОВ 
МЕСТОРОЖДЕНИЯ СУЛУТАБАН  на 2027 год, ПУО, ПЭК, ППМ.

Ссылка на Zoom конференцию: https://us04web.zoom.us/j/79073428211?pwd
=hPqJzhAzW6U8b56ZGQuBzKyFaPLCc5.1

Идентификатор конференции: 790 7342 8211
Код доступа: 3MQmM7
Орган, ответственный за координацию общественного слушания в форме 

открытого собрания: КГУ «Управление природных ресурсов и регулирования 
природопользования Кызылординской области», эл. почта: prd@korda.gov.kz.

С пакетом проектной документации можно ознакомиться в информационной 
системе https://ndbecology.gov.kz/ и на сайте https://www.gov.kz/memleket/enti-
ties/kyzylorda-tabigat?lang=ru.

Замечания и предложения принимаются не позднее чем за 3 рабочих дня до 
начала слушаний по электронному адресу prd@korda.gov.kz и на сайте https://
ndbecology.gov.kz/.

Инициатор намечаемой деятельности:
АО «Кристалл Менеджмент», г. Алматы, ул. Чайковского, 95.БИН 

071240002008 
Тел: +77013621320e-mail: A.INOZEMTSEV@CRYSTAL-MANAGEMENT.

KZ
Разработчик: 
ИП «ЭКО-ОРДА» РК, БИН 820105301634, город Кызылорда, мкр-н. 

Сырдария, дом №20, кв. 39,Тел. +7777 785 13 46e-mail: ecoorda@bk.ru

«Кристалл Менеджмент» АҚ ҚР Экологиялық кодексінің 96 бабына сәйкес 
08.09.2026  ж. 10:30-да Қызылорда облысы, Жалағаш кенті, Желтоқсан к-сі, 
7 (мәдениет үйі ғимаратында) 2027 жылға арналған АҚ СУЛУТАБАН кен 
орнының шығарындылары көздерінен ластаушы заттардың жол берілетін 
шығарындылары нормативтерінің жобасы, Өндірістік экологиялық бақылау 
бағдарламасы, Қалдықтарды басқару бағдарламасы, Табиғат қорғау іс-
шараларының жоспары бойынша ашық жиналыс түріндегі қоғамдық тындау 
өтетіндігін хабарлайды.

Zoom конференциясына сілтеме: https://us04web.zoom.us/j/79073428211?pw
d=hPqJzhAzW6U8b56ZGQuBzKyFaPLCc5.1

 Конференция идентификаторы: 790 7342 8211
Қолжетімділік коды: 3MQmM7
Ашық жиналыс нысанындағы қоғамдық тыңдауды үйлестіруге жауапты 

орган: «Қызылорда облысының табиғи ресурстар және табиғат пайдалуды 
реттеу басқармасы» КММ, эл. пошта: prd@korda.gov.kz.

Жобалық құжаттама пакетімен https://ndbecology.gov.kz/ ақпараттық 
жүйесінде және https://www.gov.kz/memleket/entities/kyzylorda-tabigat?lang=kk 
сайтында танысуға болады.

Ескертулер мен ұсыныстар тыңдаулар басталғанға дейін 3 жұмыс күнінен 
кешіктірілмей prd@korda.gov.kz электрондық поштасы бойынша және https://
ndbecology.gov.kz/ сайтында қабылданады.

Белгіленген қызметтің бастамашысы:
«Кристалл Менеджмент» АҚ, Алматы қ-сы, Чайковский к-сі, 95.БИН 

071240002008 
Тел: +77013621320, e-mail: A.INOZEMTSEV@CRYSTAL-MANAGEMENT.

KZ
Жобаны жасақтаушы:
«ЭКО-ОРДА» ЖК ҚР, Қызылорда қаласы, Сырдария мөлтек ауданы, №20 

үй, кв.39  
БСН 820105301634, Тел. +7777 785 13 46, e-mail: ecoorda@bk.ru

Хабарландыру!

Объявление!

«Түрксіб» деген атпен белгілі Түркістан мен Сібірді, яғни оңтүстік пен солтүстікті жалғайтын теміржол жобасының идеясы 1896 
жылы патша өкіметі кезінде туған. 1906 жылы «Барнаул – Семей – Верный – Пішпек – Меркі – Луговой – Арыс» теміржол құрылысына 

арнайы қаржы бөлінеді. 1914 жылы Ресей Теміржол министрлігі қазақтан шыққан тұңғыш инженердің бірі Мұхаметжан Тынышбаевты 
«Арыс – Пішпек» теміржол жобасының басшысы етіп тағайындайды. 1917 жылы төңкеріс бұрқ ете қалғанда теміржол құрылысы 

Бурное стансасына жеткен еді. Кейін жұмыс жалғастырылып, 1924 жылы «Луговой –Пішпек» желісі іске қосылды.

АЛИМЕНТ: АТА-АНАЛЫҚ 
ЖАУАПКЕРШІЛІКТІҢ 
МАҢЫЗДЫ КӨРІНІСІ

Отбасы – қоғамның 
негізгі тірегі. Әрбір бала ата-
анасының қамқорлығында 
өсіп, толыққанды өмір 
сүруге құқылы. Алайда 
кейбір жағдайларда ата-
аналар арасында некенің 
бұзылуы немесе басқа да 
себептерге байланысты бала 
бір ата-ананың тәрбиесінде 
қалады. Мұндай жағдайда 
екінші ата-ананың баланы 
материалдық жағынан 
қамтамасыз ету міндеті 
алимент төлеу арқылы 
жүзеге асырылады. 
Алимент институты 
баланың құқықтары мен 
заңды мүдделерін қорғауға 
бағытталған маңызды 
құқықтық құрал болып 
табылады.

Теміржол – ел экономикасының 
күретамыры. Күн сайын мыңдаған тонна жүк 
діттеген жеріне дәл осы сала мамандарының 
жауапкершілігі мен тынымсыз еңбегінің 
арқасында уақытылы жетіп жатады. 
Пойыздың қозғалысы, жүктің қабылдануы, 
құжаттардың рәсімделуі, мұның бәрі – 
көзге көріне бермейтін, алайда жоғары 
жауапкершілікті талап ететін жұмыс. Осындай 
жауапты салада қажырлы еңбек етіп жатқан 
жанның бірі –  Әскербек Жарылқасынұлы.

«Еңбек – ырыстың бұлағы, бақыттың шырағы» дейді 
халқымыз. Адамның қадірі атқарған қызметімен емес, сол 
қызметке деген адалдығымен өлшенеді. Көзге көрінбейтін, 
бірақ ел тіршілігінің тоқтаусыз жүруіне өлшеусіз үлес 
қосып жүрген жандар аз емес. Олар таңның атысы мен 
күннің батысын санамай, уақытпен санаспай еңбек етеді.

2003 жылдан бері Әскербек Жарылқасынұлы темір жол 
саласында жүк қабылдаушы болып қызмет атқарып келеді. 
Биыл оның осы жауапты салада еңбек етіп келе жатқанына 
23 жыл толып отыр. Бұл – тек уақыт өлшемі ғана емес, 
мыңдаған вагонды қабылдап, сансыз жүкті діттеген жеріне 
уақытылы жеткізуге өз үлесін қосқан қажырлы еңбектің 
жемісі. 

Теміржолдағы жұмыс дәлдікті, ұқыптылықты, сабыр 
мен қырағылықты талап етеді. Себебі бұл салада әрбір 
минуттың, әрбір құжаттың, әрбір вагонның өз жауапкершілігі 
бар. Осындай сенім жүгін абыроймен арқалап келе жатқан 
Әскербек ағамыз ұжым арасында тәжірибелі, өз ісінің қыр-
сырын жетік меңгерген маман ретінде құрметке ие.

Бір қарағанда бұл жай ғана сан болып көрінуі мүмкін. 
Алайда осы жиырма үш жылдың ішінде қаншама күндізгі 
және түнгі ауысым, қаншама пойыз, қаншама жауапкершілік 
пен маңдай тер жатыр. Әрбір жұмыс күні – үлкен сенім мен 
міндеттің көрінісі.

«Еңбек еткеннің еңсесі биік» дейді. Біз де Әскербек 
ағамыздың жұмысымен жақынырақ танысу мақсатында 
оның түнгі ауысымына арнайы бардық. Көпшілік тынығып 
жатқан мезетте теміржол бойындағы тіршілік бір сәтке 
де тоқтамайды екен. Бірінен соң бірі келіп жатқан жүк 
пойыздары, вагондардың қозғалысы, әр жүктің нақты есебі, 
мұның барлығы үлкен жауапкершілік пен ұқыптылықты 
талап етеді.

Кейіпкеріміздің айтуынша, олардың жұмысы күндізгі 
және түнгі ауысым болып ұйымдастырылған. Қай ауысым 
болсын жауапкершілік бірдей. Себебі жүк тәуліктің 
кез келген уақытында келеді. Сондықтан әр вагонның 
уақытында қабылданып, рәсімделуі – негізгі міндет.

Теміржол арқылы ауданымызға қажетті көптеген тауар 
жеткізіледі. Вагондармен түрлі техникалар, сүт өнімдері, 
ұн, тұқымдық қара күріш, құрылысқа қажетті материалдар 
және халық тұтынатын басқа да қажетті жүктер келеді. 
Әрбір вагонның өз иесі, өз құжаты және өз мерзімі болады. 
Сол себепті келген жүкті кешіктірмей қабылдап, белгіленген 

тәртіппен түсіру – олардың күнделікті жұмысының 
ажырамас бөлігі.

Заманауи технологияның дамуы теміржол саласына да 
жаңа мүмкіндіктер әкелген. Әскербек ағамыз жүктің қай 
стансада келе жатқанын арнайы компьютерлік бағдарлама 
арқылы бақылап отыратынын айтты. Бұл жүйе пойыздың 
қозғалысын бақылауға, келетін уақытын алдын ала білуге 
және жұмысты жоспарлауға мүмкіндік береді. Вагон 
бекетке келген бойда жүк тіркеліп, құжаттары тексеріліп, 
иесіне дереу хабар беріледі. Мұндай жұмыста қателесуге 
болмайды. Себебі бір ғана ұқыпсыздық үлкен шығынға 
алып келуі мүмкін.

Теміржол – тек аудан мен облысты ғана емес, тұтас 
мемлекеттерді байланыстыратын маңызды қатынас жолы. 
Кейіпкеріміздің айтуынша, Қазақстаннан Өзбекстанға, 
Тәжікстанға, Қырғызстанға, Ресейге, т.б. мемлекеттерге 
түрлі жүктер жөнелтіледі. Әсіресе күріш өнімдері жиі 
экспортталады. Сондықтан бұл – еліміздің өнімдерінің 
шетелге шығуына үлес қосып отырған маңызды саланың 
бірі.

Еңбек жолында есте қалған оқиғалар да аз емес. Соның 
бірі Әскербек ағамыздың жадында ерекше сақталыпты. 
Бірде шетелге жөнелтілген күріш вагонының құжаттарын 
тексеру кезінде сапа сертификатының түпнұсқасының 
орнына көшірмесі салынып кеткені анықталады. 
Халықаралық тасымалдауда мұндай құжаттың маңызы 
өте зор екенін жақсы түсінген ол уақыт жоғалтпай шешім 

қабылдайды. Жүк пойызы жолға шығып кеткенімен, 
Әскербек ағамыз соңынан Шиелі стансасына дейін барып, 
қажетті құжатты түпнұсқасына ауыстырып үлгереді. Бұл 
оқиға оның өз жұмысына деген жоғары жауапкершілігін, 
кәсіби қырағылығын және қызметіне деген адалдығын 
айқын көрсетеді.

Осындай сәттерде «жауапкершілік – сенімнің 
өлшемі» деген сөздің мәні тереңірек сезіледі. Себебі кез 
келген жұмыстың сапасы оны атқарып тұрған адамның 
ұқыптылығы мен адалдығына байланысты.

Әскербек Жарылқасынұлы – атақ қуып емес, адал 
еңбекпен абырой жинаған азамат. Оның өмір жолына 
қарап, қарапайым еңбектің де үлкен құрметке лайық 
екенін аңғаруға болады. Жиырма үш жыл бойы темір жол 
саласында табан аудармай еңбек етіп, ел игілігіне қызмет 
ету – екінің бірінің қолынан келе бермейтін іс.

«Елдің байлығы – жерінде емес, ең алдымен еңбекқор 
адамында» деген тағылымды сөз бар. Расында қоғамның 
тыныс-тіршілігі осындай қарапайым еңбек адамдарының 
маңдай терімен жалғасып келеді. Теміржол бойындағы 
тынымсыз тіршілікке үлес қосып жүрген Әскербек 
Жарылқасынұлының еңбегі – кейінгі ұрпаққа үлгі, адалдық 
пен жауапкершіліктің жарқын көрінісі.

Ләззат ҚАЗМАҒАНБЕТОВА

Әуелі келіп тұрған құрамды қай жолға қабылдау керектігін 
есептеді. Жолаушылар пойызының қозғалысына титтей де бөгет 
болмайтындай етіп маршрутты реттеп, рұқсат сигналы ашылды. 
Теміржолдағы әр секундтың бағасын білетін маман жұмыстың толық 
орындалғанына көз жеткізген соң бізге назар аударды.

Болатбек Тұрлашев – осы ауданның тумасы. №123 мектептің 
түлегі атанып, үлкен өмірге қадам басқан соң Алматыға аттанды. 
Алғашқы таңдауы құрылыс саласы түсті. Қолына қалаған кәсібінің 
куәлігін алды. Алайда ел тәуелсіздігін алған алғашқы жылдар оңай 
болған жоқ. Нарықтың жаңа кезеңі көптеген салаға өз әсерін тигізіп, 
құрылыс жұмыстарының да баяулаған шағы еді. Сол бір кезең 
жас маманды жаңа бағыт іздеуге жетеледі. Көп ұзамай Болатбек 
Ермакұлының өмір жолы теміржолмен тоғысты. Мұны жай ғана 
жұмыс ауыстыру емес, тағдырдың жаңа бір арнаға бұрылған тұсы 
деген дұрысырақ. 

Ол теміржол саласына келіп, ең алғашқы еңбек баспалдағын пойыз 
құрастырушы қызметінен бастады. Теміржолдағы әрбір вагонның 
қозғалысы, әрбір құрамның сапарға шығуы үлкен жауапкершілікті 
талап етеді. Жас маман осы ортаның тәртібі мен талабын бойына 
сіңіріп, тәжірибесін шыңдай бастады. Биыл теміржол саласында 
жүргеніне 24 жыл толды. Осы уақыт ішінде талай түнгі ауысым артта 
қалды. Он екі сағаттық кезекшілік – оның күнделікті еңбек өлшемі. 
Бір сәттік қателікке орын жоқ, бұл салада ол пойыз қозғалысының 
қауіпсіздігін өмірлік жауапкершілігі деп қабылдап келеді. Рельс 
бойымен сырғып өткен әр құрамның артында оның қырағылығы мен 
еңбегі бар.

Кейіпкеріміз жауапты аймақтың тынысын жақсы біледі. Тереңөзек 
пен Қаракеткен аралығындағы теміржол қозғалысын бақылау – оның 
күнделікті міндеті. Әр пойыздың стансаға қанша уақытта жеткені, 
қанша минут кешіккені, кешігудің себебі, бәрі жіті сараланып, арнайы 
баяндалады.

–	 Теміржолда ұсақ нәрсе болмайды. Желді күндері 
жылдамдыққа да әсер етеді. Түнімен көз ілмей, ерсілі-қарсылы 
қозғалысты бақылап отырамыз. Апатсыз жұмыс берілген әр 
команданың дәлдігіне байланысты, – дейді ол.

Теміржолдағы жауапкершілік тек пойыз қозғалысын бақылаумен 
шектелмейді. Кезекші маманның айтуынша, бұл салада түрлі 
кездейсоқ жағдайлармен де бетпе-бет келетін сәттер аз емес.

– Жақында құлаққап тағып, жол бойымен келе жатқан екі қызды 
байқап қалдық. Дереу барып тоқтатып, қауіптің алдын алдық. 
Осындай жағдайлар жиі кездеседі. Сондықтан үнемі бәрін бақылауда 
ұстаймыз, теміржолда қауіптің алдын алу – ең басты міндет. Себебі 
қозғалыстағы пойыз бір сәтте тоқтай салмайды. Вагон саны мен 
салмағына қарай оның тоқтауына кемінде 800-900 метр қашықтық 
қажет. Сол себепті теміржолдағы әрбір ескерту мен әрбір әрекеттің 
маңызы зор, – дейді ол.

Сол себепті жолаушылар қауіпсіздігі үшін арнайы жоғары өтетін 
көпір де салынған. Алайда соған қарамастан кейбір тұрғындар қысқа 
жолды таңдап, теміржол бойын кесіп өтуді әдетке айналдырады. 
«Бірнеше минут үнемдеймін» деген ой кейде үлкен қауіпке 
бастайтынын бәрі бірдей ескере бермейді. Теміржол мамандарының 
алаңдайтыны да – осы. Себебі пойыздың екпініне қарсы тұру мүмкін 
емес.

«Қабылданды. Жалағаш – Тереңөзек. Жұп жол. 2750-пикет 5-тен 
2751-пикет 2-ге дейін. Жылдамдық – 25 шақырым. Ауа райы +33 
градус. Үшінші жол жабық».

Теміржолдың өз тілі бар. Бұл – кезекшінің күнделікті қабылдайтын 
және беретін баяндауының бірі. Алдындағы үлкен құрылғы – пульт-
манипулятор. Теміржолдағы барлық қозғалыс осы тетіктер арқылы 
реттеледі. Берілген нұсқау жасыл таблодан көрініп, әр әрекет 
белгіленген тәртіппен орындалады. Мұнда бір сәттік қателікке жол 
жоқ. 

Кезекшілік орнында қауіпсіздік үшін әр жағдай алдын ала 
ойластырылған. Мұнда жарықтың сөніп қалуы деген мәселе 
болмайды. Арнайы дизельді қондырғы небәрі үш секунд ішінде іске 
қосылып, жұмысын автоматты түрде жалғастырады. Сол себепті 
жолдағы пойыз қозғалысы тоқтамайды.

– Тіпті ол жүйе де іске қосылмай қалған жағдайда арнайы 
«путевой записка» толтырылып беріледі. Ол – келесі бекетке дейінгі 
қозғалысқа рұқсат ететін құжат. Теміржолда әрбір жағдайдың өз  
шешімі бар, – дейді Болатбек ағамыз.

Қай пойызды қай жолға қабылдау керек, қай құрамның 
өтуіне мүмкіндік бар, жылдамдықты төмендетпей, межелі жеріне 
уақытында жете ме? Мұның бәрі кезекшінің дәл есебімен шешілетін 
шаруа. Болатбек Тұрлашевтің еңбегі бұған дейін де бағаланып, түрлі 
марапаттарға ие болған. Біз барған күні де оның кәсіби еңбегі еленіп, 
облыс тарапынан арнайы сый табысталып жатқан сәтке куә болдық. 
Жауапты жұмыстың жемісі де осындай. Бір салаға ғұмырын арнап, 
жауапкершілік жүгін абыроймен арқалаған маманның еңбегі қашанда 
қадірлі.

Гүлжан ЕСЖАН

Аудан теміржолы талай жылдың таразысынан өткен. 
Оның бойымен өткен әр пойыз белгілі бір кезеңнің 
тынысын ала келді. Бірде құрылыс қарқын алған шақтың 
қарбаласы болса, бірде ел тұрмысына қажетті жүктің легі 
осы бекеттен тарқап жатты. Болат жол аудан өмірінің талай 
белесіне ортақ болды.

Газ құбыры тартылмаған жылдары қысқа қамдану 
ерте басталатын. Жұрт көмір түсетін күнді асыға күтетін. 
Жаңақорғаннан, Қызылжардан, Екібастұздан жеткізілген 
көмір мен түрлі жүк вагондары осы бекетке тоқтап, одан 
әрі ауданның түкпір-түкпіріне жөнелтілетін. Құрылыс 
материалдары да осы жолмен келіп, талай нысанның бой 
көтеруіне негіз болды.

Теміржолдың маңызын осындай кезеңдер айқын 
аңғартады. Бір бекеттің қалыпты жұмысының өзінде 
қаншама адамның еңбегі мен жауапкершілігі тоғысады. 
Сондықтан бұл саланың мамандары ел тіршілігінің бір 
тетігін ұстап тұрған жандар десек, артық емес. Осындай 
жауапкершілікті ұзақ жыл бойы абыроймен атқарып 
келе жатқан азаматтың бірі – Бақытбек Ембергенов. Жол 
тоғысының әміршісі Жалағаштың Мәдениет ауылында 
дүние есігін ашты. Қоңыр тіршілікке қанығып өскен 
ауыл баласының санасына ерте ұялаған ұғым – еңбек еді. 
Үлкендердің әр ісінен, әр сөзінен өмірдің үнін тыңдап, 
адалдықтың бағасын бала көңілімен сезініп өсті.

Уақыт өзенінің ағысы оны мектеп табалдырығынан 
үлкен өмірдің белесіне алып шықты. 1987 жылы №246 
орта мектепті тәмамдаған жас жігіт алдағы жолын біліммен 
жалғауды жөн көрді. Өйткені адамды алға бастайтын да, 
биіктететін де ізденіс екенін ерте ұғынған еді. Жылдар өте 
Қызылорда теміржол техникумында машинист мамандығын 
меңгерді. Білімге деген ықыласы мұнымен шектелмеді. 
Кейін Алматыдағы Тынышбаев атындағы Көлік және 
коммуникациялар академиясында инженерлік білім алып, 
кәсіби танымын кеңейтті. 

Өмірдің әр белесі оған бір ақиқатты ұқтырды. Адамды 

өсіретін – тоқтаусыз ізденіс, ал маманды биіктететін – білім 
мен тәжірибенің өзара үндестігі. Еңбек жолының алғашқы 
күндері де оңай болмағанын білемін. Теміржол – сырт 
көзге ғана қалыпты тіршілік секілді көрінгенімен, оның әр 
күні жауапкершілік пен төзімді талап етеді. Бұл саланың 
салмағын сезіне алмай, алғашқы қиындыққа мойып, 
басқа бағытқа бет бұратындар да аз емес. Ал Бақытбек 
мұндайлардың қатарынан табылмады. Жастығына 
қарамастан ұжымның қарбалас тіршілігіне тез бейімделді. 
Қай істің де байыбына барып, үлкендердің тәжірибесін 
көңілге тоқып, жұмыстың әр қырын меңгеруге ұмтылды. Ол 
үшін әр күн жаңа сабақ, әр тапсырма жаңа жауапкершілік еді. 
Табандылық пен еңбекқорлықтың арқасында аз уақыттың 
ішінде әріптестерінің сеніміне ие болып, теміржолдағы өз 
орнын таба білді.

Әңгіме арасында өткен күндерге де ойысамыз. Әр 
естеліктің өз орны бар. Бірақ соның ішінде бір әңгімесі 
жадымда ерекше сақталып қалды.

– 1980 жылы Жалағаш ауданына көшіп келгенде үйіміз 
теміржолға жақын болды. Күн сайын әрі-бері өткен пойызға 
ұзақ қарап тұратынмын. Сонда «өскенде пойыз айдасам 
екен» деп армандайтынмын, – дейді ол.

Жылдар бойы теміржолға деген жауапкершілігін 
жоғалтпай, өз ісіне шын беріліп еңбек етуінің түп-тамыры 
енді табылды. Сол сәтте ғана оның кіршіксіз адал көңілмен 
атқарып жүрген еңбегінің түп-тамыры кіршіксіз бала 
көңілге ұялаған арманда жатқанын ұқтым. Бала арман 

уақыт өте келе мамандыққа, ал мамандық өмірлік мұратқа 
айналыпты.

1996 жылы еңбек жолын Жалағаш станциясында 
станция кезекшісі қызметінен бастаған Бақытьек 
Ембергенов үшін әр жұмыс күні үлкен жауапкершілікпен 
астасып жатты. Теміржолда қалыпты күн деген болмайды. 
Әр сәт қырағылықты, әр шешім дәлдікті талап етеді. 
Сондықтан кез келген уақытта қызметке әзір болу – бұл 
мамандықтың жазылмаған заңы.

– Теміржолда рельстерді ауыстыру, қозғалыс бағытын 
қолмен дайындау секілді жоспарлы күрделі жұмыстар 
жүргізілетін кездер болады. Ондай сәтте уақытпен санаспай, 
қай уақытта болса да оқиға орнына жетіп, жұмысты 
дер кезінде атқаруға дайын тұрамыз. Ал қыс мезгілі 
келгенде жауапкершілік тіпті еселене түседі. Пойыздың 
кестеден кешікпей, қозғалыстың қауіпсіз жүруі үшін қар 
басқан бағыттаушы бұрмаларды дер кезінде тазалап, 
олардың қалыпты жұмысын қамтамасыз ету – күнделікті 
міндетіміздің бірі, – дейді ол.

Көпшілік пойыздың діттеген жеріне уақытылы жеткенін 
ғана көреді. Ал сол қозғалыстың әр минуты осындай көзге 
көріне бермейтін, бірақ жоғары жауапкершілікті талап 
ететін еңбектің нәтижесі екенін екінің бірі біле бермейді.

Бақытбек Ембергенов еңбек еткен жылдар теміржол 
саласының үлкен өзгерістермен бетпе-бет келген кезеңімен 
тұспа-тұс келді. Көз алдында талай жаңашылдық енгізіліп, 
бұрынғы жұмыс тәсілдері заман талабына сай жаңарды. 
Бұрын қозғалыс кестесі де, есеп-қисаптың бәрі қағаз-
журналдарға қолмен жазылатын. Әр мәліметті тіркеу 
көп уақытты қажет ететін. Қазір жағдай мүлде басқа. 
Барлық жұмыс цифрлық жүйеге көшірілді. Арнайы 
бағдарламалардың көмегімен қажетті ақпарат санаулы 
секундтың ішінде экраннан көрінеді. Бұл жұмыстың 
жеделдігін де, дәлдігін де едәуір арттырды.

Уақыт өзгерген сайын теміржол да жаңаша тыныс алды. 
Технология жетіліп, жұмыс жеңілдегендей көрінгенімен, 
маманға жүктелер жауапкершіліктің салмағы еш өзгерген 
жоқ. Қай кезеңде де теміржолдың қауіпсіздігі мен 
қозғалыстың дәлдігі ең алдымен өз ісіне адал жандардың 
қырағылығына сүйенетіні анық.

Жылдар адамнан ештеңе сұрамайды. Тек өткен жолына 
қарап, не жиғанын үнсіз таразылайды. Оның да ғұмырының 
үлкен бір бөлігі теміржолмен қатар өрілді. Биыл – сол 
жолдың басталғанына тура отыз жыл. Осы отыз жылдың 
ішінде талай буынмен қызметтес болды. Бірақ қызметтен 
тыс тағы бір әлемі бар. Ол – отбасы. Бүгінде үш қыз 
тәрбиелеп отырған әке үшін ең қымбат атақтың бірі де – 
осы. 

Еңбек туралы көп айтуға болады. Бірақ кейде ұзақ сөздің 
орнын бір адамның өмір жолы алмастырады. Бақытбек 
Ембергеновтің отыз жылдық еңбек жолы да сондай 
тағылымға толы. Теміржолшылар күні қарсаңында осындай 
азаматтардың ғұмырына үңілу арқылы мамандықтың емес, 
еңбекке деген адалдықтың қадірін танисың.

Ұрлыхан ЖҰМАДІЛҚЫЗЫ,
сала ардагері

Кешкі сағат сегіз. Рельс бойына тізілген шамдардың 
жарығы қараңғылықты қақ жарып, теміржолдың 
қос табанын ұзаққа созып жатыр. Алыстан естілген 
пойыздың қоңыр дауысы түн тыныштығын жарып өтеді. 
Бір сәттен кейін телефон безілдеп қоя берді. Теміржол 
үшін бұл – үйреншікті дыбыс. Перрон жаққа көз салдық. 
Келген құрамды қабылдау жұмысы басталып кеткен. 
Әр қозғалыс қарбалассыз, бірақ кідіріссіз орындалады. 
Теміржолдың жазылмаған заңы – дәлдік. Осы сәтте 
өз міндетін мінсіз атқарып жүрген маман – Болатбек 
Тұрлашев. Ол үшін пойыздың келуі де, кетуі де жай 
ғана қозғалыс емес. Бұл – жүздеген жолаушының 
қауіпсіздігі мен мыңдаған тонналық жүктің межелі жеріне 
уақытында жетуіне жауап беретін үлкен сенім.

БОЛАТ ЖОЛДАҒЫ

БОЛАТБЕК

Еңбек адамы

ТЕМІРЖОЛДАҒЫ 
ТЫНЫМСЫЗ ТІРЛІК

БЕКЕТ ТЫНЫСЫН БАҚҚАН БАҚЫТБЕК
Болат рельстің әр метрі маңдай термен 

қаланған. Осы жолдың бойында күн 
мен түннің, аптап ыстық пен аяздың 
айырмасы жоқ. Өйткені бұл салада 
уақыт тоқтамайды, ал қауіпсіздік бір 
сәтке де босаңсуды көтермейді. Көзге 
көбіне жүйткіген пойыз ғана көрінеді. 
Ал сол қозғалыстың ар жағында 
сантүрлі маманның табанды еңбегі 
жатыр. Бірі жолдың бүтіндігін күзетсе, 
бірі қозғалыстың дәлдігін қамтамасыз 
етеді, енді бірі жолаушының амандығын 
өз жауапкершілігіне айналдырады. 
Теміржолдың беріктігі де, беделі де 
осындай адал еңбек иелерінің кәсібіне 
деген құрметінен бастау алады.


